                                                                                                           РЕНАТ ХАРИС 

Адюк Сыркыдысы
                              «Караңгы,  кар-буран. 
                              Карлы тауларга күмелгән 

                              киң урам 

                             Таң көтә».
                             «Җил тишек тапкан да 

                             Шуннан сызгыра, 

                              Төнге җилләр уртасында 

                              Сыркыды авылы тора!..»
                                                      Һ. Такташ
Сыркыдыда җәй булмыйдыр кебек –
кышлар гына, карлы бураннар... 
һәм бүген дә һәрбер багананы, 
уймакланып, көртләр ураган...
Хәтердә дә буран... Шигырь, шигырь 
күктә оча, эздә шыгырдый... 
Усакларга тотынмакчы булам –
хис давылы бәреп егар, дим!..
«Урман кызы», «Мокамай»лар оча, 
«Зәңгәр күзләр» куна иренгә. 
Җаным һәрчак тамыр ялгап куя 
шагыйрьләрнең туган җиренә.
Һәм беразга әверелеп алам 
шагыйренә шушы җирнең мин: 
Аның сүзе белән сөйли башлыйм, 
Аның хисе белән чирлимен.
Бу юлы да кабатланды шул хәл, 
уйларыма чумып торганда... 
Шагыйрь булып килдем Сыркыдыга, 
Адюк булып калдым урамда.
Замананың усал ач күз җиле 
шигырь багларына кар ташый... 
Сыркыдыда мәңге җәй булмастыр, 
кояш италмаса Такташын!
